
Mirëmbrëma Z. Kryeministër, Ministër i kulturës Xhemaili, Zv/Asisente e Sekretarit 
Shtetëror Graffy, mysafirë të nderuar. Është kënaqësi e vërtetë të jesh këtu, të shihet 
Hamami në formën e restauruar. Për herë të parë e kam parë në kohën kur në hyrje e ka 
pasur shenjën "Sheraton Pizza" dhe kur hapësira e brendshme ka qenë në gjendje shumë 
të keqe. Sonte e shohim ndryshimin e mrekullueshëm.  
 
Të gjithë ata të cilët janë përfshirë në projektimin, planifikimin dhe realizimin e punës 
duhet të jenë shumë krenarë sonte. Ata kanë ruajtur një pjesë të rëndësishme të 
trashëgimisë tuaj të përbashkët dhe e kanë restauruar këtë pasuri arkitektonike të 
qytetarëve të Tetovës dhe Maqedonisë.  
 
Maqedonia ka një histori tejet të begatshme, kultura e saj është shumë e begatshme dhe 
shumëllojshme. Që nga viti 2001, kur ka filluar me punë Fondi i Ambasadorit për 
mbrojtjen kulturore, populli i Shteteve të Bashkuara ka ndihmuar në mbrojtjen dhe 
restaurimin e Stoas, gërmimit arkeologjik në Stobi, Kishës Sh.Spas në Shkup, 
Observatorit megalitik në Kokino dhe tani në Hamamin e Tetovës.   
 

           
 
Është mbresëlënëse që objekti i cili para shumë kohësh ka shërbyer si vend i tubimit, si 
banjë publike, tani sërish po bëhet vend i tubimit. Në këtë rast, ne i festojmë edhe 
vizatimet e artistëve lokalë, të cilat ekspozohen këtu përmes Asociacionit të artistëve. Kjo 
është mënyrë e shkëlqyeshme për inaugurimin e hapësirës publike, tullat dhe llaçi i së 
cilës janë urë nga e kaluara drejt ardhmërisë. Jam veçanërisht e gëzuar që Hamami do të 
jetë në dispozicion të të gjithë atyre që dëshirojnë ta prezantojnë punën e tyre, t'i 
këmbejnë mendimet dhe ta shfrytëzojnë mundësinë e zgjerimit të horizonteve, përmes 
hulumtimit të përbashkët të artit dhe ideve në përgjithësi.  
 



Me mua sonte është edhe mysafirja e nderuar, Zv/Asistentja e Sekretarit Shtetëror 
Colleen Graffy, e cila ka udhëtuar nga Uashingtoni kryesisht për ta ndarë kënaqësinë e 
kësaj nate. Gjatë qëndrimit të saj në Maqedoni, Zv/Asistentja e Sekretarit Shtetëror 
Graffy ka kontaktuar me qytetarët të ndryshëm të Maqedonisë, nga të gjitha moshat dhe 
origjinat. Vizita e saj dhe ngjarja të cilën po e festojmë sonte janë shembuj të këmbimit të 
vazhdueshëm të pikëvështrimeve dhe partneritetit intensiv me të cilin cilësohen 
marrëdhëniet mes qeverisë së Shteteve të Bashkuara të Amerikës dhe Republikës së 
Maqedonisë, si dhe mes popujve të dy shteteve tona.  

Diplomacia publike, në të cilën Zv/Asistentja e Sekretarit Shtetëror Graffy është e 
shkëlqyeshme, është e paraparë për krijimin e "kuptimit të ndërsjellë" përmes 
programeve të këmbimit, si që është Fulbright dhe ngjarjeve kulturore. Për shembull, që 
nga pavarësia e Maqedonisë para 17 viteve, 300 persona nga Maqedonia kanë marrë 
pjesë në programet e këmbimit në Shtetet e Bashkuara. Terri Silver, eksperte amerikane 
për sistemet shkollore, gjatë javës së kaluar ka biseduar me kolegët e saj për gjërat që 
kanë funksionuar dhe nuk kanë funksionuar në Shtetet e Bashkuara. Këtë javë në 
Maqedoni qëndron edhe Greg Hopkins, muzikant dhe mësimdhënës i njohur amerikan i 
xhazit nga Kolegji i famshëm i muzikës Berklee nga Bostoni. Ai qëndron në Maqedoni 
për të punuar me të rinjtë, gjegjësisht për "mësimin e muzikës botërore përmes xhazit". 
Duke qenë "i dërguar i kulturës", Greg i mëson fëmijët tuaj duke i dëgjuar ata, ai 
gjithashtu do ta bartë në Amerikë përvojën e krijuar në Maqedoni, të cilën do ta ndajë me 
kolegët e tij amerikanë. Të dy shtetet tona bëhen më të pasura me këto këmbime.   
 
Sonte, kur të gjithë po e festojmë hapjen e Hamamit, do të kisha dashur të ndalem për një 
moment dhe të them: të gjithë ne, pa dallim nga përkatësia jonë nacionale ose profesioni, 
e çmojmë kulturën dhe trashëgiminë e këtij vendi. Jam mirënjohëse që falë Fondit të 
Ambasadorit për mbrojtjen kulturore, unë kam pasur mundësinë ta demonstroj edhe 
praktikisht që populli i Shteteve të Bashkuara e respekton dhe çmon popullin e 
Maqedonisë. Ne e çmojmë historinë tuaj, kulturën dhe shumëllojshmërinë. Ne e çmojmë 
artin, arkitekturën dhe arkeologjinë tuaj. Duke e mbrojtur të kaluarën së bashku, ne e 
ndërtojmë edhe ardhmërinë tonë.  
 
Ju falemnderit.  


